
Першы такі форум у мінулым годзе паспяхова прайшоў на беларускай зямлі. 
Жанчыны-прадпрымальніцы дзвюх краін наладзілі масты супрацоўніцтва. Было 
падпісана 14 мемарандумаў і пагадненняў, уключаючы пагадненне аб стварэнні 
сумеснай гарбарна-абутковай вытворчасці, заключана 15 кантрактаў на 93,5 
мільёна беларускіх рублёў. Прагназуецца, што сёлетні форум стане яшчэ больш 
эканамічна выгадны. 

 
Мінск летась прымаў гасцей з Узбекістана з традыцыйнай беларускай гасціннасцю. 
Арганізавана і эфектыўна 
Не менш важным з’яўляецца і ўмацаванне міжпарламенцкіх кантактаў — 
каардынацыяй форуму займаюцца Савет Рэспублікі Нацыянальнага сходу Беларусі і 
Сенат Олій Мажліса Узбекістана. На нарадзе, прысвечанай пытанням правядзення 
форуму, Старшыня Савета Рэспублікі Наталля Качанава паставіла задачу, каб жаночы 
бізнес-форум прайшоў на ўзбекскай зямлі арганізавана і меў эканамічны эфект для 
нашай краіны.  

«Беларусь і Узбекістан зацікаўлены развіваць супрацоўніцтва, — звярнула ўвагу 
спікер. — Ім цікавая наша краіна. Нам трэба працаваць, і працаваць эфектыўна». 
Наталля Качанава ўзначаліць беларускую дэлегацыю падчас другога жаночага бізнес-
форуму. Сярод дэлегатаў — сенатары, жанчыны-прадпрымальніцы, прадстаўнікі 
гуманітарнай сферы. Плануецца, што ад беларускага боку ў пасяджэннях секцый, 
пленарным пасяджэнні, выстаўцы возьме ўдзел каля ста чалавек. 
У першы дзень пройдзе шэсць тэматычных секцый, якія закранаюць вядучыя кірункі 
супрацоўніцтва Беларусі і Узбекістана: машынабудаванне, лёгкую прамысловасць, 
сельскую гаспадарку, хімію і дрэваапрацоўку, медыцынскія і адукацыйныя паслугі, 
турызм. Асноўная мэта секцыйных пасяджэнняў — прадэманстраваць наш эканамічны 
патэнцыял, устанаўленне новых кантактаў. 
На другі дзень форуму адбудзецца пленарнае пасяджэнне. Яго тэма — «Ад 
традыцыйнага да „зялёнага“ бізнесу». Запланавана правядзенне выстаўкі прадукцыі 
беларускай вытворчасці. У экспазіцыі прымуць удзел больш за 50 прадпрыемстваў і 
арганізацый. У рамках форуму будуць падпісаны камерцыйныя кантракты і дакументы 
аб супрацоўніцтве. 
 
 
 
 
 



 
 

 
Эканамічныя магчымасці і ўстанаўленне кантактаў 
Удзельніцы другога жаночага беларуска-ўзбекскага форуму падзяліліся сваімі 
чаканнямі ад будучага мерапрыемства. 
Як адзначыла член Пастаяннай камісіі Савета Рэспублікі па адукацыі, навуцы, культуры 
і сацыяльным развіцці Марына Ілына, парламенцкая дэлегацыя Рэспублікі Беларусь 
бачыць сваёй задачай прадэманстраваць узбекскім партнёрам эканамічныя магчымасці 
нашай краіны, зацікавіць ва ўстанаўленні новых кантактаў, унесці канкрэтныя 
прапановы па супрацоўніцтве ў розных сферах.  

«Прадугледжваецца, што будуць разгледжаны пытанні развіцця культурнага і 
падзейнага турызму, рэалізацыі сумесных праектаў у сферы навукі, адукацыі і 
культуры, — удакладніла сенатар. — У фокусе ўвагі другога форуму застаюцца 
пытанні развіцця жаночага прадпрымальніцтва і падтрымкі жаночых бізнес-
праектаў у Беларусі і Узбекістане». 
Па словах Марыны Ільіной, сёння з упэўненасцю можна сказаць, што першы форум 
выступіў з аб’яднаўчай ініцыятывай жанчын Беларусі і Узбекістана для ўмацавання 
даверу і партнёрства, абмену перадавым вопытам у сферы рэалізацыі дзяржаўнай 
гендарнай палітыкі, прававога рэгулявання і пашырэння правоў і магчымасцяў жанчын 
у сферы эканомікі і прадпрымальніцтва.  
«Другі форум адкрые дадатковыя магчымасці для нарошчвання тавараабароту, 
развіцця эканамічнай кааперацыі паміж беларускімі і ўзбекскімі суб’ектамі 
гаспадарання, стане пляцоўкай для пашырэння ўзаемадзеяння і пошуку сумесных 
праектаў і ініцыятыў», — канстатавала член Савета Рэспублікі. 

Як звярнула ўвагу дырэктар ТАА «МНТП» Ульяна Акперава, асноўная мэта 
форуму — расказаць пра сябе і сваё прадпрыемства, свой бізнес, падзяліцца 
думкамі, задачамі і вопытам, а таксама пераняць вопыт іншай краіны. «Вельмі 
цікава даведацца, як ва Узбекістане будуецца прыватны бізнес, з якімі 
магчымымі цяжкасцямі сутыкаюцца бізнесмены гэтай краіны, — падзялілася яна. 
— Мне, як кіраўніку прыватнага прадпрыемства, якое займаецца вытворчасцю 
ізаляцыйных матэрыялаў, хочацца даведацца, ці ёсць аналагічныя вытворцы, 
якімі матэрыяламі карыстаюцца будаўнікі, чым ізалююць трубаправоды, ці ёсць у 
іх неабходнасць у новых сучасных матэрыялах». 
Удзельніца другога ўзбекска-беларускага жаночага бізнес-форуму таксама хоча 
атрымаць адказы на наступныя пытанні: як жанчыны адчуваюць сябе ў бізнесе, ці 
даводзіцца ім працаваць у рэжыме шматзадачнасці, кіраваць вялікімі калектывамі 
мужчын, як наладжаны стасункі з органамі кіравання? «Удзел у форуме пасадзейнічае 
больш эфектыўнаму выбудоўванню двухбаковага супрацоўніцтва, пошуку партнёраў, 
абмену вопытам работы інфраструктур падтрымкі малога і сярэдняга бізнесу», — 
лічыць кіраўнік прыватнага прадпрыемства. 
 
 



 
 
 

Абмен вопытам і рэалізацыя культурных ініцыятыў 

 
Па меркаванні дырэктара КУП «Маладзёжная сацыяльная служба» Алены ПЛІС, 
узбекска-беларускі жаночы бізнес-форум з’яўляецца платформай для пошуку дзелавых 
партнёраў, пашырэння рынкаў збыту і кліенцкай базы.  
«Гэта падзея, якая садзейнічае развіццю і ўстанаўленню двухбаковых бізнес-кантактаў, 
— упэўнена яна. — Форум дасць магчымасць вызначыць шляхі ўдасканалення 
экспартнага і інвестыцыйнага патэнцыялу, персанальна абмеркаваць пытанні 
супрацоўніцтва і заключэння кантрактаў з прадстаўнікамі арганізацый — удзельніц 
мерапрыемства. Вельмі важна пазнаёміцца з досведам працы, сістэмамі і прыладамі 
падтрымкі прадпрымальніцтва ўзбекскіх калег і падзяліцца з імі сваім досведам». 

Алена Пліс паведаміла, што ў наступным годзе плануецца сумесна з партнёрамі 
з Ташкента правесці бізнес-форум «Ад ідэі да бізнесу», а таксама канферэнцыю 
«Сакрэты паспяховых прадпрымальнікаў», на якой калегі змогуць падзяліцца 
гісторыямі сваіх прадпрыемстваў, якія дасягнулі поспеху дзякуючы ведам, 
талентам, здольнасцям і мэтанакіраванасці кіраўнікоў. «Безумоўна, у кожнага 
прадпрымальніка ёсць свае сакрэты поспеху, законы паспяховага бізнесу, аднак 
кожны з іх вылучае агульную формулу, якая вучыць, як аддавацца сваёй справе 
поўнасцю і рухаць кампанію наперад», — лічыць яна. 
З нецярпеннем чакае пачатку работы другога ўзбекска-беларускага жаночага бізнес-
форуму рэктар Беларускага дзяржаўнага ўніверсітэта культуры і мастацтваў Наталля 
Карчэўская. «Прамыя кантакты прадстаўніц нашай краіны вельмі важныя, — адзначае 
ўдзельніца мерапрыемства. — Спадзяванні, якія ўскладаю на гэты бізнес-форум, 
звязаны найперш з актывізацыяй кантактаў як з нашымі даўнімі партнёрамі, з якімі ў 
нас заключаны дагаворы аб узаемадзеянні, так і з пошукам новых пунктаў 
судакранання, абмеркаваннем новых магчымых праектаў у сферы культуры і адукацыі, 
праграм акадэмічнага абмену паміж выкладчыкамі і студэнтамі і рэалізацыяй значных 
культурных ініцыятыў, паколькі станоўчы вопыт такога ўзаемадзеяння ў нас ужо ёсць. 
Нашы сустрэчы дазволяць напрамую абмеркаваць пытанні ўзаемадзеяння паміж 
моладдзю нашых краін, прафесарска-выкладчыцкім складам». 
 
 
 
 
 
 
 
 
 



Прасоўванне беларускай прадукцыі і сацыяльнае супрацоўніцтва 

 
Начальнік упраўлення па вытворчасці і рэалізацыі вырабаў з натуральнага футра УП 
«Гроднакаапфутра» Ірына Козырава заўважае, што ўдзел у другім узбекска-беларускім 
форуме стане важным этапам у прасоўванні беларускай футравай прадукцыі на 
міжнароднай пляцоўцы.  

«Форум збярэ жанчын-лідараў: палітыкаў, прадпрымальнікаў, вучоных, кіраўнікоў 
грамадскіх арганізацый з Узбекістана і Беларусі, каб падзяліцца карысным 
вопытам у рэалізацыі праектаў, накіраваных на ўмацаванне эканомікі, будзе 
садзейнічаць развіццю прафесійных і асабістых кантактаў, стане пляцоўкай для 
абмену перадавым вопытам у развіцці глабальнага і лічбавага мыслення, ідэй 
жаночага бізнесу, прымянення сучасных тэхналогій, стварэння рэгіянальных і 
міжнародных гуманітарных і дзелавых кантактаў», — канстатавала яна. 
Па словах Ірыны Козыравай, менавіта цяпер асабліва важную ролю набывае 
пазітыўная, стваральная і аб’яднаўчая дзейнасць жанчын розных рэгіёнаў і розных 
краін, і гэта дае вялікую надзею на перспектыўнае супрацоўніцтва. «Беларуская 
пушніна — гэта спалучэнне традыцый, спадчына з больш чым 60-гадовым вопытам і 
невычэрпнай энергіяй наватарства, — адзначыла яна. — Беларускі саюз спажывецкіх 
таварыстваў вядзе планамерную і мэтанакіраваную работу па ўдасканаленні 
матэрыяльна-тэхнічнай базы і аснашчэнні ўласнай зверагадоўчай галіны сучасным 
абсталяваннем. Канцэпцыя вырошчвання толькі перспектыўных відаў пушніны 
скандынаўскага генатыпу заклікана вывесці беларускую футравую індустрыю на новы, 
больш высокі ўзровень». 
Як адзначае член Пастаяннай камісіі Савета Рэспублікі па заканадаўстве і дзяржаўным 
будаўніцтве Людміла САПЕГА, другі ўзбекска-беларускі жаночы бізнес-форум — гэта 
не толькі эканамічнае партнёрства, але і сацыяльнае супрацоўніцтва. «Да гэтага 
форуму ўсе рыхтуюцца грунтоўна — задоўга да яго пачатку вывучаюць прадукцыю 
вытворцаў Цэнтральнай Азіі, — паведаміла яна. — Кожны накіраваны на новы рынак і 
новыя кантракты, а яшчэ на прасоўванне нацыянальных інтарэсаў, бо жаночы форум 
— гэта не толькі эканамічнае партнёрства, але і сацыяльнае супрацоўніцтва, 
павышэнне якасці жыцця людзей, захаванне сямейных каштоўнасцяў і народных 
традыцый». 
Сенатар падкрэсліла, што адносіны ў Мінска і Ташкента наладжаны даўно. «Менавіта 
сяброўства з Узбекістанам дапамагло Беларусі два гады таму кампенсаваць страты ад 
санкцый Захаду, а гэта сотні мільёнаў долараў, — удакладніла Людміла Сапега. — Калі 
ж казаць аб прадпрыемствах, то толькі ў Беларусі з інвестыцыямі з Узбекістана 
паспяхова працуе каля ста, столькі ж толькі з беларускімі інвестыцыямі ва Узбекістане. 
Лічба немалая, але, як гаворыць кіраўнік нашай дзяржавы, можам і больш. Можам! 
Нават нягледзячы на няпростыя эканамічныя ды палітычныя рэаліі. Наадварот, яны 
сталі яшчэ адным імпульсам да таго, каб сустрэчы на самым высокім узроўні 
праводзіліся часцей, а форум, які аб’ядноўвае жаночую бізнес-супольнасць, стаў 
традыцыйным». 
Парламентарый упэўнена, што па выніках форуму будзе пашырана міжнароднае 
супрацоўніцтва з Узбекістанам, а ўлічваючы прыстаўку «жаночы», ён стане ўнікальнай 
дыялогавай пляцоўкай, набудзе свой асаблівы, непаўторны стыль і працягне 
прырастаць смелымі, амбіцыйнымі ініцыятывамі. 


